
TANGGAP WACANA BUPATI KARANGANYAR

WONTEN ING ACARA 

UPACARA BENDERA PENGETAN 
DINTEN AMBAL WARSA 

PAMARINTAH KABUPATEN KARANGANYAR KAPING – 95 WARSA 2012
Dinten/Surya kaping : Minggu, 18 Nopember 2012
Wanci : Tabuh 08.00 WIB

Panggenan : Alun-alun Kabupaten Karanganyar

Assalaamu’alaikum wr.wb.

· Ingkang kinurmatan Sedherek Muspida Kabupaten Karanganyar
· Ingkang kula kurmati Sederek Ketua DPRD saha para Anggota DPRD Kab. Karanganyar.

· Ingkang kinurmatan Sedherek Wakil Bupati Karanganyar
· Ingkang kinurmatan Sekretaris Daerah Kabupaten Karanganyar, para Staf Ahli saha para asisten I, II, III Sekda Kab. Karanganyar. 
· Ingkang kinurmatan Pangarsa Dinas/ Badan/ Instansi/ Kantor/ Bagian wonten wewengkon Pamarintah Kabupaten Karanganyar
· Ingkang kinurmatan Panitia Pencatat Rekor MURI
· Ingkang kinurmatan Ketua TP PKK, Ketua Dharma Wanita Persatuan Kab Karanganyar, saha para Kepala Sekolah SLTP/SLTA sa Kab Karanganyar
· Ingkang kinurmatan Para Pimpinan Pondok Pesantren,Tokoh Masyarakat sumarambah para undangan 
· Para pendherek Upacara ingkang bagya mulya
Murwakani  tata cara enjang menika, mangga sesarengan kula lan panjenengan sedaya tansah munjukaken puji syukur Alhamdulillah ing ngarsaning Gusti Allah SWT. Awit sih wilasanipun Gusti, kita sedaya masyarakat Kabupaten Karanganyar pinaringan kanugrahan lan kekiyatan saget nindakaken tata cara lan upacara Bandera mengeti dinten ambal warsa Kabupaten Karanganyar  ingkang kaping sangang dasa gangsal.

Hadirin para pendherek tata cara
Kula atas nami Pamarentah Kab Karanganyar lan sedaya Muspida jangkep ugi caos atur Dirgahayu Kab Karanganyar kaiiring dedonga mugi-mugi Gusti Allah SWT tansah paring kekiyatan dhumateng kula panjenengan sedaya kangge nglajengaken lan ngisi warsa-warsa candakipun kanthi wekel ing karya, lila ing karya, sarta misungsungaken sedaya karya menika kangge kemajengan Bumi Intanpari ingkang kula panjenengan tresnani.

Pengetan Ambal Warsa menika sampun  samesthinipun dados wahana tumrap kula panjenengan sedaya kangge mawas dhiri, mulat sarira lan ngukuhaken prasetya sesarengan njagi persatuan kesatuan tuwin solidaritas ingkang nglantaraken Karanganyar dhumateng kemajengan lan kesejahteraan.

Sangang dasa gangsal sampun lumampah dumadosing Kab Karanganyar kathah prastawa lan manut jaman kalampahipun. Kathah ewah-ewahan lan kemajengan ingkang sampun dipun gayuh ing samukawis ing sektor pembangunan, kosok wangsulipun taksih kathah pambengan tuwin tantangan ingkang dados “pekerjaan rumah” tumrap kita sedaya kangge tuntasipun. 
Tahun kalih ewu kalih welas menika mujudaken tahap pungkasan kangge nggayuh visi lan misi Pemerintah Daerah Kab Karanganyar. Awit saking menika tahun 2012 ndadosaken tahun ingkang sinebat rame ing gawe. Sadaya potensi sumber daya dipun ketog lan dipun ginakaken kangge nggayuh visi Karanganyar ingkang Tentram Demokratis lan Sejahtera.

Hadirin Bapak/ Ibu lan Masyarakat Kab Karanganyar ingkang kula kurmati

Sedaya asiling karya kula panjenengan sedaya pemerintah kabupaten, dalasan sedaya elemen masyarakat sampun saget kula panjenengan raosaken. Ing babagan ekonomi, wonten gegambaran ingkang ngremenaken.  Produk Domestik Regional Bruto (PDRB) per kapita tahun menika miturut prediksi nggayuh Rp. 13. 724.195,33 (tiga welas yuta pitungatus sekawan likur ewu setunggal atus sangang dasa gangsal koma tigang dasa tiga rupiah ) , utawi tuwuh agengipun 10, 8  (sedasa koma wolu) persen saking tahun 2011. Ewadene pertumbuhan ekonomi Kab Karanganyar tahun 2012 kathahipun 4, 63 (sekawan koma nem dasa tiga)  persen. 
Saking sektor industri, jumlahipun investasi ingkang mlebet lumantar Penanaman Modal Asing (PMA)/ Penamaman Modal Dalam Negeri (PMDN) ing Kab Karanganyar wekdal menika kirang langkung Rp. 3.225.624.117.445 (tigang trilyun kalih atus selangkung milyar enematus sekawan likur yuta setunggal atus pitulas ewu sekawan atus sekawan dasa gangsal rupiah) ingkang nyedhot  tenaga kerja cacah 28.698 (wolu likur ewu enem atus sangang dasa wolu) tiyang utawi 1.285 (setunggal ewu kalih atus wolung dasa gangsal) tiyang langkung kathah tinimbang tahun kepengker.
Ing babagan resiking kutha, Karanganyar sampun kasil mboyong Adipura ingkang kaping enemipun. Sadaya menika mboten sanes jalaran kawekelaning karya saking para pasukan kuning, koordinasi ingkang sae saking lintas sektoral tuwin ketaatan sarta budaya masyarakat salebetipun njagi resik lan idumipun kitha.
Ing babagan pemerintahan, Kab Karanganyar ngukuhaken dhiri nglenggahi tataran sekawan nasional kangge kategori Kabupaten Pelaksana Terbaik Pemerintah Daerah ingkang kabiji saking Kementrian Dalam Negeri Republik Indonesia. Kangge njagi upaya tetap kukuhipun empat pilar lan bela negara, Kab Karanganyar lumantar ibu Bupati pikantuk anugrah best of the best award lan Citra Satya Lencana Bhakti Bela Negara NKRI saking rektor Universitas Pertahanan Nasional.  

Ing tahun menika ugi, Karanganyar mboyong wangsul malih penghargaan Indonesia Open Source Award (IOSA) 2012 kategori Program Efisiensi Anggaran Teknologi Informasi saking Kementrian Kominfo RI. Taksih wonten ing babagan sami, Karanganyar  ugi kasil mimpang ing Lomba Penulisan Karya Ilmiah Makalah Terbaik Pemberdayaan ICT lumantar sedherek Eko Supriyadi saking Dinas Perhubungan Komunikasi dan Informatika Kab Karanganyar.
Kab Karanganyar ugi kasil makili Provinsi Jateng pikantuk pangaji ing salebeting ngleksanani Permendiknas No. 28 Tahun 2010 babagan Lembaga Penjamin Mutu Pendidikan (LPMP) saking Mendiknas RI. Ing babagan supremasi layanan transportasi, wekdal menika Karanganyar kasil lolos tahap awal pambijen Lomba Wahana Tata Nugraha (WTN). Insyaallah mangke pikantuk pangaji ingkang ngremenaken.
Hadirin Bapak/ Ibu lan Masyarakat Kab Karanganyar ingkang kula kurmati

Prasetya utawi komitmen tuwin kaperdulen Pemkab Karanganyar ing babagan layanan publik mboten nate kendhat. Sasampunipun pinten-pinten program inovasi unggulan arupi LARASITA , PARYATTI, RATNA,  PARSIH,  PANDUSIMA lan PUTRI KRESNA, nembe kemawon Pemkab Karanganyar makarya sesarengan kaliyan Badan Pertanahan Nasional (BPN) kasil ngadani Program LAYANG MAS (Layanan Masyarakat) Berbasis Sistem Geo KKP kangge akses data pertanahan lan pemetaan wilayah lan pemanfaatan ruang wilayah ing Kab Karanganyar jumbuh kaliyan RTRW. 
Alhamdulillah puji syukur kula panjenengan sedaya sampun saget kasil ngleksanani gegayuhan dumugi semanten. Namung kemawon, sedaya kala wau sampun ngantos ndadosaken lenaning dhiri. Taksih kathah pakaryan ingkang dereng saget tuntas kita tangani. Taksih kathah pambengan lan reridu saha tantangan kangge dipun rampungaken. Awit saking menika sumangga sesarengan kula panjenengan sedaya nyawijekaken kekiyatan ngimpun tenaga lan penggalihan kangge ngadhepi tahun candakipun.
Tahun 2013 mujudaken tahun pungkasan kangge mesthekaken ancasing sedya visi lan misi ingkang sampun karakit ing Rencana Jangka Menengah Daerah (RPJMD) Kab Karanganyar. Kula panjenengan kedah nyawijekaken cipta, cancut tali wanda, ingkang jumbuh kalih kawicaksanan pemerintah pusat, provinsi tuwin kabupaten ing arupi program kerja ingkang pro poor, pro job, pro growth, pro environment, inggih menika kawicaksanan ingkang mihak dhumateng pengentasan kemiskinan, nanggulangi pengangguran, ingkang mihak wonten ing pertumbuhan ekonomi sarta mihak ing  babagan lingkungan. 
Pemilukada wiwit saking pemilihan gubernur, pemilihan bupati sumarambah ing pemilihan kepala desa. Kajat ageng politik mekaten menika temtu mbetahaken jaminan kondusivitas swasana, wiwit saking pra, dinten H, ngantos dumugi Pasca penyelenggaraan. Kanthi menika, sumangga tansah mbudidaya mujudaken visi Kab Karanganyar kanthi leres-leres nengenaken aspek kenyamanan, keamanan lan raos ayem, damai tanpa ngreridu hak warga salebetipun demokrasi saengga Karanganyar Tentrem saget kasembadan.
Mboten katalompen ing kalodhangan menika kula aturaken pangaji ingkang saageng-agengipun ingkang sampun nyengkuyung tuwin partisipasi kanthi giat wonten ing pembangunan Karanganyar.
Sasampunipun tata cara menika badhe kagelar  Tari Massal Varia Nusantara ingkang kaanggit dening Ibu Bupati kanthi sekawan ewu paraga ingkang badhe beksa lan  badhe cinathet rekor MURI.
Sepisan malih, Dirgahayu Kab Karanganyar kaping sangang dasa gangsal. Mugi-mugi kula lan panjenengan sedaya tansah pinaringan  kekiyatan dhumateng Allah Ingkang Maha Kuwaos kangge ngisi lan nglejengaken wewangunan ing Bumi Intanpari pinuju gegayuhan demokrasi, kasejahteraan dan katentreman. Amin
Billahi taufiq Wal Hidayah

Wassalammu’alaikum Wr.Wb.
BUPATI KARANGANYAR
        Dr. Hj. RINA IRIANI SRI RATNANINGSIH, MHum

